
Iesu a Sacheus
Themâu: newid bywyd; ffydd; penderfyniad
Mae gan bawb eu harddull eu hunain o gyflwyno gwybodaeth, felly syniadau’n unig sy’n dilyn. Mae croeso i chi addasu y deunydd i’w wneud yn addas i’ch anghenion ar yr amod eich bod yn cadw’r prif neges, sef bod Iesu yn Fab Duw a bod ganddo’r gallu i newid bywydau. Mae’n bosib torri’r wybodaeth yn ddarnau llai a’i ddefnyddio fel gwasanaeth plant.
Mae’r PowerPoint wedi ei seilio ar Luc 19:1-10.

1 Aeth Iesu yn ei flaen i mewn i Jericho, ac roedd yn mynd drwy'r dref. 2 Roedd dyn o’r enw Sacheus yn byw yno – Iddew oedd yn arolygwr yn adran casglu trethi Rhufain. Roedd yn ddyn hynod o gyfoethog. 3 Roedd arno eisiau gweld Iesu, ond roedd yn ddyn byr ac yn methu ei weld am fod gormod o dyrfa o'i gwmpas. 4 Rhedodd ymlaen a dringo coeden sycamorwydden oedd i lawr y ffordd lle roedd Iesu'n mynd, er mwyn gallu gweld.
5 Pan ddaeth Iesu at y goeden, edrychodd i fyny a dweud wrtho, "Sacheus, tyrd i lawr. Mae'n rhaid i mi ddod i dy dŷ di heddiw." 6 Dringodd Sacheus i lawr ar unwaith a rhoi croeso brwd i Iesu i'w dŷ.
7 Doedd y bobl welodd hyn ddim yn hapus o gwbl! Roedden nhw'n cwyno a mwmblan, 'Mae wedi mynd i aros i dŷ 'pechadur' - dyn ofnadwy!"
8 Ond dyma Sacheus yn dweud wrth Iesu, "Arglwydd, dw i'n mynd i roi hanner popeth sydd gen i i'r tlodion. Ac os ydw i wedi twyllo pobl a chymryd mwy o drethi nag y dylwn i, tala i bedair gwaith cymaint yn ôl iddyn nhw."
9 Meddai Iesu, "Mae'r bobl sy’n byw yma wedi gweld beth ydy achubiaeth heddiw. Mae'r dyn yma wedi dangos ei fod yn fab i Abraham. 10 Dw i, Mab y Dyn, wedi dod i chwilio am y rhai sydd ar goll, i’w hachub nhw."

Arweiniad/Cyflwyniad: 

Sleid 1: Dych chi’n nabod rhywun o’r enw Sacheus? Oes na fachgen o’r enw Sacheus yn eich dosbarth? Na...dw i ddim yn nabod neb o’r enw Sacheus chwaith..mae’n enw rhyfedd yn dydi. Ond, mae Sacheus yn ddyn bach enwog iawn, mae ei enw yn y Beibl a mae pobl ar draws  y byd wedi clywed amdano. Pam bod Sacheus mor enwog? Mae’r Beibl yn dweud ei hanes wrthyn ni.  
Sleid 2: Roedd Iesu yn mynd drwy Jericho ar ei ffordd i Jerwsalem. Roedd y bobl wedi clywed amdano ac yn gyffrous iawn. Roedden nhw wedi clywed ei fod yn gallu rhoi golwg pobl ddall yn ôl, gwella’r cloff a iachau’r gwahangleifion a roedden nhw eisiau gweld Iesu drostyn nhw ei hunain. Roedd tyrfa fawr wedi casglu ar ochr y ffordd er mwyn cael gweld Iesu’n mynd heibio. Roedd pawb eisiau gweld Iesu.
Sleid 3: Roedd Sacheus yn byw yn Jericho. Gwaith Sacheus oedd casglu trethi, (casglu arian) i’r Rhufeiniaid. Mae’r Beibl yn dweud wrthyn ni bod Sacheus yn ddyn bach drwg. Roedd o’n twyllo’r bobl wrth gasglu mwy o arian nag oedd raid. Os oedd rhywun i fod  i roi 5 denariws (sef arian Rhufain) roedd Sacheus yn cymryd 10 ac yn cadw’r arian ychwanegol iddo’i hun! Doedd gan Sacheus ddim llawer o ffrindiau!

Sleid 4: Doedd neb yn hoffi Sacheus! Fyddech chi’n ffrindiau gyda rhywun oedd yn dwyn arian oddi wrthych chi?

Sleid 5: Roedd Sacheus wedi clywed am Iesu ac eisiau ei weld. Ond roedd ganddo broblem - roedd o’n ddyn byr a doedd o ddim yn gallu gweld dros ben y dyrfa. Doedd neb yn hoffi Sacheus, felly doedd neb am adael iddo fynd heibio iddyn nhw a sefyll yn y blaen. Welwch chi o yn y llun yn trio ei orau i weld Iesu?
Sleid 6: Doedd neb yn hoffi Sacheus! Ydych chi’n cofio pam....?

Sleid 7: Erbyn hyn roedd Iesu bron â chyrraedd a roedd pawb wedi cynhyrfu...dwi’n meddwl ei fod o’n debyg i bobl heddiw yn aros i weld rhywun enwog fel (enw addas i’ch plant).

Sleid 8: Roedd Sacheus yn benderfynol o weld Iesu, a chafodd syniad gwych. Mae’n penderfynu dringo coeden; wedyn fyddai neb yn medru ei stopio rhag gweld Iesu! Cofiwch bod Sacheus yn ddyn pwysig a chyfoethog. Roedd o’n gweithio i’r Rhufeiniaid a roedd ganddo lawer iawn o arian. Ond, mae’r Beibl yn dweud ei fod yn rhedeg yn ei flaen er mwyn cael dringo coeden i weld Iesu! Mae’n rhaid bod Sacheus o ddifri am gael gweld Iesu. Roedd o’n benderfynol!
Sleid 9: Pan ddaeth Iesu at y goeden, edrychodd i fyny a dweud wrtho, "Sacheus, tyrd i lawr. " Dringodd Sacheus i lawr ar unwaith. Waw! Dyna wych! Roedd Iesu yn gwybod bod Sacheus yn y goeden a roedd Iesu’n gwybod beth oedd ei enw.
Mae’r hanes yma’n grêt dydi! Mae Iesu Grist yn gwybod yn iawn pan mae rhywun yn chwilio amdano ac eisiau dod i’w nabod. Mae Iesu yn fab Duw, felly mae o’n gwybod enw pawb. Nid yn unig Sacheus, ond pob un ohonyn ni hefyd. Er bod neb yn Jericho yn hoffi Sacheus, roedd Iesu yn barod iawn i fynd at Sacheus a siarad hefo fo fel ffrind. 

Sleid 10: Roedd Iesu mor wahanol i bawb arall. Dywedodd wrth Sacheus, “Mae'n rhaid i mi ddod i dy dŷ di heddiw.” Dw i ddim yn meddwl bod llawer o bobl yn mynd i dŷ Sacheus i gael te! Roedd Sacheus wrth ei fodd, dyma fo’n rhoi croeso cynnes i Iesu.
Sleid 11: Welwch chi’r llun? Beth sy’n cael ei ddweud? Ia...doedd y bobl ddim yn hapus o gwbl. Pam? Ie...roedden nhw’n meddwl bod Sacheus yn waeth na nhw, a’i fod o ddim yn haeddu cael bod yn ffrind i Iesu.

Sleid 12: Ond, pan mae pobl yn dod yn ffrindiau i Iesu mae pethau’n newid. Fedrai Sacheus ddim aros yr un peth ar ôl dod yn ffrind i Iesu! Roedd o’n ddyn newydd. Doedd o ddim yn edrych yn wahanol o’r tu allan, doedd o ddim wedi cael lliwio ei wallt yn binc, doedd o ddim wedi tyfu i fod yn dal, doedd o ddim wedi newid ei ddillad....mi oedd Sacheus yn ddyn newydd y tu mewn.
Sleid 13: Roedd Iesu wedi newid calon Sacheus. Welwch chi beth sy’n digwydd yn y llun? Rhoddodd Sacheus yr arian oedd o wedi ddwyn yn ôl i’r bobl! Rhoddodd yn ôl bedwar gwaith yn fwy nag oedd o wedi ei gymryd. Penderfynodd Sacheus hefyd rhoi hanner ei arian i’r bobl dlawd. Dyna newid mawr!

Sleid 14: Edrychwch yn ofalus ar y sleid olaf. Mae’n dweud bod pob un ohonon ni yn gallu troi at Iesu Grist a chael ffrind am byth. Dw i’n siŵr bod Sacheus wedi cael bywyd hollol wahanol a llawer gwell ar ôl gyfarfod Iesu.
Gweddïwn: Diolch i Ti o Dduw am Iesu Grist. Diolch am yrru dy Fab i’r byd er mwyn i ni gael cyfle i gael bywyd newydd. Diolch am hanes Sacheus sy’n atgoffa ni bod pawb yn gallu newid dim ond iddyn nhw gredu yn Iesu. Amen.

